
Макаласынын киришүүсүндө автор трансценденталдуу-
луктун көркөм адабияттагы генезиси жөнүндө кеп салат. Так-
тап айтканда, изилдөөчүнүн ой жүгүртүүсү боюнча С.Кьерке-
гор: Трансенденция – ар кандай дүйнөлөрдүн чектерин бузуу, 
жоюу – деп эсептесе, изденүүчү, И.Канттын далилдөөсүндөгү 
белгилер, символикалар менен маанилердин ортосундагы тран-
сценденталдуу байланыштын табышмактуулугун берүүдө эк-
зистенциалиалисттик дүйнө тааным, адабияттагы башка 
көркөм методдорго караганда абдан жакын барган болуп 
чыгат. Макаланын негизги бөлүгүндө: дүйнөнүн гносеологиялык 
жана социалдык өнүгүүсүндөгү магия нын ойногон ролу баалуу 
экендигин бир канча мисалдар менен менен аргу менттештирүү 
аркылуу, кыргыз жазуучусу К.Акматовдун “Архат” (Олуя) те-
масына келишин улуттук аң-сезим өнүгүүсүнүн мыйзам ченем-
дүүлүгү катары карагандыгынын себебин түшүндүрүп берет. 
Макаланын корутундусун: улуттук адабиятыбызда абдан көп 
чыгармалар дал ушул аспектиден изилдөөнү “күтүп” жаткан-
дыгы менен жыйынтыктайт. 

Негизги сөздөр: экзистенциализм, концепция, метафизи-
калык чындык, магия, белгилер, символикалар, сөз, дух.    

Во введении к статье автор рассказывает о генезисе 
трансцендентализма в художественной литературе. Конкрет-
но, исследователь пишет, что по С.Кьеркегор: Трансцендент-
ность есть нарушение и устранение границ разных миров, и ав-
тор статьи думает, по раскрытию тайну трансценденталь-
ной связи знаков, символов и значений в доказательстве 
И.Канта, экзистенциалистское мировоззрение гораздо больше 
других художественных приемов в литературе подошло более 
близко. В основной части статьи: автор показывает ценную 
роль магии в гносеологическом и социальном развитии мира, ар-
гументируя свои мысли несколькими примерами, объясняет: по-
чему, приход на тему «Архат» (Олуялык) кыргызского писателя 
К. Акматова, рассматривает как закономерность националь-
ного развития сознания. В завершении своей статьи автор 
делает вывод: многие произведения в нашей отечественной ли-
тературе «ждут» исследователей именно с этих аспектов. 

Ключевые слова: экзистенциализм, концепция, метафи-
зическая истина, магия, знаки, символы, слово, дух. 

In the introduction to the article, the author talks about the 
genesis of transcendentalism in fiction. Specifically, the researcher 
writes that according to S. Kierkegaard: Transcendence is the viola-
tion and elimination of the boundaries of different worlds, and the 
author of the article thinks that by revealing the secret of the trans-
cendental connection of signs, symbols and meanings in the proof of 
I. Kant, the existentialist worldview is much more than other artistic 
techniques in literature came closer. In the main part of the article: 

the author shows the valuable role of magic in the epistemological 
and social development of the world, arguing his thoughts with seve-
ral examples, explains: why, the arrival of the Kyrgyz writer 
K.Akmatov on the topic "Arhat" (Oluyalyk), he considers as a pattern 
of national development of consciousness. At the end of his article, 
the author concludes that many works in our domestic literature are 
“awaiting” researchers from these aspects. 

Key words: existentialism, concept, metaphysical truth, magic, 
signs, symbols, word, spirit. 

Экзистенциалисттик көз карашты негиздөөчү ка-
тары таанылган С.Кьеркегор философияга эки байыр-
кы концепцияны алып келет: жогорку менен төмөнкү-
нүн өз ара мамилеси: Кудайдан адам аркылуу дүйнөгө 
жана дүйнөдөн адам аркылуу Кудайга кетчү жол аркы-
луу өтөт – деген концепцияны. Кудай адамдын жан 
дүйнөсү аркылуу өтөт, андан соң адам жан-дүйнөсү-
нүн активдүүлүгү аркылуу биздин ишмердүүлүгүбүз-
гө, маданий баалуулуктарды жаратуудан чыгармачы-
лыкка, эркиндикке, булардан кайра Кудайга  чейин 
өтүүнүн жолдору ушундай. Дал ушул дүйнөнү С.Кьер-
кегор Экзистенция деп атаган. Ал эми өз ара мамиле-
нин тескерисинче жолу: качан адам аркылуу, анын 
жан-дүйнөсүнүн активдүүлүгү аркылуу жаратканга 
аракеттенген дүйнөнү трансенденция деп атаган. Бул 
жолдо адамдын негизги бел байлаары өзүнүн интуи-
циясы жана үмүтү гана боло алат. С.Кьеркегордун 
аныктоосу боюнча: Экзистенция – жашоо, күн өткө-
рүү;  Трансенденция – ар кандай дүйнөлөрдүн чекте-
рин бузуу, жоюу. Ошентип, С.Кьеркегор адамдын ай-
рым ички сезимдери жөнүндө айтып берүүнүн жолдо-
рун табат. Кьеркегор философиялык сөзүн:  адамдын 
коркунучу, анын Кудай алдындагы коркунучу жөнүн-
дө айтуудан баштаган (Ибрагим пайгамбардын өз уу-
лун Кудайга курмандык чалууга бел байлоосу эмнеден 
улам пайда болгондугун айтуудан. Мындан белгилер 
менен символдордун пайда болушунун тарыхый “жо-
лу” байкалат). Э.Гуссерль болсо феномендерди ана-
лиздеп аныктоо үчүн Феноменология деп аталган өз-
гөчө методологияны иштеп чыккан. Психология бо-
юнча ал өзүнүн максатына жете алган эмес. Бирок, гу-
манитардык билим боюнча негизги предмет менен 
проблематиканы төмөндөгүчө так аныктаган: баалуу-

луктар, маңыздар жана маанилер, белгилер менен бир-
ге маданиятты гуманитардуу таанып-билүүдөгү негиз-
ги предметтер. Белгилер менен маанилердин ортосун-
да аңырайган “аң” жатканы менен биз аны транцен-
денталдуу тааный алабыз (таанып-билүүнүн мындай 
жолу кантип ишке ашаары И.Канттын эмгектеринде 
(“Критика чистого разума”, “Критика практического 
разума” ж.б.) таасын берилген).  

Экзистенциализмдин “аталарынын” бири катары 
эсептелген француз жазуучусу Ж.П. Сартр экзистен-
циализмди эки лагерге бөлүп караган: диний жана 
атеисттик көз караштагы экзистенциалисттер деп. Жа-
на алар ачыктыгы – (диний), жабыктыгы (атеисттик) 
менен айырмаланышат. Ачыктык үзгүлтүксүз болот 
жана бул транценденталдык чектерди жеңүүгө мүм-
күнчүлүк жаратып, коммуникация боюнча бир катар 
теориялардын жаралышын шарттайт. Жабык экзис-
тенциализмде коммуникация мүмкүн эмес... Ал эми 
улуттук жазуучубуз Ч.Айтматовдун экзистенциализ-
мин, философ-профессор Ж.Сааданбеков төмөнкүдөй 
аныктаган: “Айтматовдун философиялык ой жүгүр-
түүлөрүнүн негизинде – дүйнөнү метафизикалык ка-
былдоо жана гениалдуу интуиция жатат. Анын чыгар-
маларында турмуш материалдары, Кудай, Түбөлүк-
түүлүк, Жашоо маңызы, Тагдыр, Рух сыяктуу эң бийик 
метафизикалык түшүнүктөргө тиешелүү феноменоло-
гиялык башталмалар өтмө катар тепчилип турат” [1]. 

Адамдын, адам эле эмес айбанаттардын тагдыры-
нын дагы кандайдыр бир дүйнөлүк мыйзамдар менен 
тыгыз байланыштуулугу жөнүндө Ч.Айтматовдун 
каармандарынын ой жүгүртүүлөрү символикалуу бел-
гилер аркылуу бериле тургандыгын окурмандар бай-
кап эле жүрүшсө керек (Атактуу физик Самат 
Кадыровдун уулу Демир Кадыров, өзүнүн “Унгу талаа 
таануу” аттуу китебинде бул сыяктуу маселелерге 
абдан терен үнүлгөн. Мисалы, “Жалпы адамзаттын 
адеп-ахлак мыйзамдарынын айрымдарына карап көр-
сөк, Ааламдын фундаменталдуу мыйзамдары бизди 
курчап турган жандуу дүйнөгө кандай таасир этерин 
баамдайбыз”, - деп жазат ал китебинин бир жерин-
де), ал эми элдик чыгармачылыктын дүйнөлүк үлгүсү 
болгон “Манас” эпосубуздан бул көз караш жыш кез-
дешет. Ушундай мааниден алып караганда К.Акматов-
дун “Архат” романы болсо, накта метафизикалык ма-
ңызга (трансценденталдык мааниге) сугарылган көр-
көм текст десе болот. Мында жазуучу аң-сезимдүү 
түрдө ушул багыттагы дүйнөлүк тенденцияларга 
ориентир алганы менен, бейаң-сезим деңгээлинде ал, 
чындыгында элдик, улуттук метафизикалык түшүнүк-
төрдү көркөм трактовкалаган... 

Байыркы ырым-жырымдардын физика илими менен 
түздөн-түз байланыштуулугу жөнүндө, сөз болуп жат-
кан романында жазуучу К.Акматов мындайча берет:  

– “Кечиресиз, бонду биз шаман доору деп эсеп-
тейбиз. Эмчи-домчу, бүбү-бакшылыктын заманы.  

– Эң туура. Ошол сиз айткан оккульт өнөрлөрдүн 
материядагы атомдук кыймылдын ыргагын азайтуу, 
же көбөйтүү жолу менен аракет кылган. Ошол жол ме-
нен ооруларды дарымдаган” [2]. Белгилүү болгондой 
байыркы кыргыздар адам ооруганда ар кыл ырым-жы-
рымдар менен кадимкидей эффективдүү дарылашкан, 
жана, башка түрдүү анамониялуу кырдаалдарга кез-
дешкен  адамды дагы ылайыктуу ритуалдардын жар-
дамы менен кризистик абалдан чыгарып алышкан. Ал 
ырымдардын негизин: биринчи кезекте сөз (кыймыл-
аракет менен коштолгон), андан соң суу (суунун кура-
мын ой менен өзгөртүүгө болорун япондук окумуш-
туулар аныктап чыгышпадыбы), аларга көмөкчү пред-
меттер катары: айбанаттардын жана жырткычтардын 
ар кыл органдары (тырмагы, жүнү, өтү, канатынын 
талдары, тарамышы ж.б.), жер (ыйык эсептелген жер-
дин же мүрзөнүн топурагы) түзүшкөн. Ал эми физио-
логиялык ооруларды негизинен ысык-суукка бөлүп 
алып, ошого карата, же ысык тамакка, же, карандай 
сууга “отургузуп” дарылашкан. Эң байыркы учурлар-
да ушунун баары (көпчүлүгү жоголгон, ал эми аз бө-
лүгү бузулуп-бурмаланып жүрүп жеткен, азыр белги-
лерге, символикаларга айланышкан ырым-жырым-
дар), табияттын физикалык мыйзамдарына таянуу ме-
нен иштелип чыккандыктан, өз убагында кадимкидей 
пайдасы-таасири болгон үчүн адамдардын эс тутуму-
нун элегинен өтүп, кылымдарга сакталып калган. 
Мындай элдик оккульттук билимдердин жалаң  ден 
соолук маселесинде эле эмес, коомдун  структурасы-
нын түзүлүшүнүн өнүгүүсүндө ойногон зор мааниси 
болгон, бул жөнүндө, мифологиянын философиясы 
тууралуу эмгегинде окумуштуу М. Косарев, илимий 
ишмер И.Т. Касавиндин төмөндөгү сөзүн келтирген: 
“Фрезер менен Малиновскийдин корутундуларынан 
улам төмөнкүдөй жыйынтык чыгарууга болот: магия 
алгачкы коомдо социалдык структураны негиздеген, 
ишмердүүлүктүн негизги формаларын уюштурган, ин-
дивидуалдуулуктун жана бардык руханий жана прак-
тикалык жаңылыктарды колдонуу чөйрөсүнүн өнүгү-
шүнүн негизи болгон... Жаңы жаралган адамзатты 
устаранын мизинен алып өтүүгө, анын өзүнүн күчүнүн 
өзгөчө касиеттүү экендигине ишендирүүгө, адамзат 
үчүн жаратылыш стихияларынын баары өтө коркунуч-
туу болгон байыркы мезгилде, табияттын үстүнөн 
бийлик кылуу идеясын адамдын аң-сезимине кирги-
зүүгө дал ушул магиянын гана күчү жеткен. Кыялда 
гана ойноп турчу ишке ашпас нерселерди эффектив-
дүү ишке ашыруу аракетин биринчи жолу жасаган ма-
гиянын авторлору гана курчап турган чөйрөнү сүрөт-
төп түшүндүрө алды, аны алдын-ала прогноздоого 
боло турганын көрсөтүп жөнөкөйлөттү, коркунучтуу-
лугун азайтты, аны кайра куруп чыгуунун курулуш 
материалдарын жаратты” (М. Косаров келтирген 
И.Т.Касавиндин пикири Д.М. Чокоеванын “Кыргыз 
элинин магиялык тушунуктору” аттуу макаласынан 

алынып берилди. / Кыргыз тили жана адабияты жур-
налы, №31, 2018, 87-88-бб.) [3]. Келтирилген мисалдар 
аркылуу биз: дүйнөнүн түзүлүшү, материя, дух (мета-
физика) сыяктуу үч Чоңдуктун ичинен акыркысын, 
духту (адамга тиешелүү чондукту) жаратуучу жана 
алып жүрүүчү бул Сөз экендигин аныктоого аракет 
кылдык. Жогоруда келтирилген: адам коомун түзүүдө-
гү, өнүктүрүүдөгү магиянын ролу жөнүндөгү окумуш-
туулардын ойлорунда магиянын жардамы менен адам 
аракети күндөн-күнгө кайраттуу тартканы көрүнөт. 
Демек, магиялык сөздөр адамга ишеним берген, ише-
ним духка өткөн, дух адамдын эркин чыңалтып алдыга 
карай белгисиздикке кадам таштаткан. “Сөз ириде 
таасир, маанай, күч, эргүү, шык берүүчү, адамдын се-
зимин интуициялык тереңдиктен өзгөртүүчү, дух жа-
ратуучу болуп жаралган” деп, журналист А.Акжолов-
дун  кайсы бир окумуштуудан келтирген цитатаны эс-
тейли. Ошондо, ата-бабабыз, “Манас” эпосун эрмек 
үчүн эмес, биринчи иретте өздөрү Сөздөн кудурет 
алуу үчүн, ал кудуретти (духту) кийинки  урпактарына 
өткөрүп берүү максатында жараткандыгын аңдоого 
болот. Демек элибиз, Сөздөн агып чыккан өлбөстүк 
ширесине каныккандыгы үчүн ушунча убакыт башка 
элдерге аралашып сиңип кетпей өз алдынчалуулугун 
сактап кала алышкан (улуттун өз жүзүн, өз алдынча-
лыгын сактоо эрдигинин алдында өлбөй-житпей 
физикалык жанын сактоо эрдиги эч кеп эмес тура). 
Адамдардын аң-сезимине өлбөс-өчпөс болуп түбөлүк 
киргизилген дүйнөлүк көркөм каармандардын бири 
Одиссей (грек мифтеринин жана Гомердин “Одиссея” 
поэмасынын баш каарманы) жөнүндө изилдөөчүлөр: 
“Ал байыркы дүйнөдөн жаңы мезгилге аттап өтө алган 
жалгыз герой” дешет. Одиссейдин эки дүйнө тааным-
дын (эски жана жаңы) тең каарманы кылган негизги 
сапаты: анын акыл-эсин чыңдоо үчүн тынымсыз из-
денгендиги себеп болгон. Бирок, анын изденүү жолун-
да жолуккан тирукмуш шумдуктардын баарынан 
аман-эсен чыгуусуна жалаң эле өзүнүн акылдуулугу, 
амалкөй-тапкычтыгы эмес Кирка аттуу аялдын сый-
кырчылык касиети көп жардам берген. Акыры Кирка 
үйүндө калып, Одиссей Ата мекени болгон Итакиге 
карай жол тартат. Жолдо жолуккан кырсыктардын эң 
шумдуктуусу: Одиссейдин жолдошторунун көпчүлү-
гү, бир тамакты жегенден кийин чочкого айланып ка-
лышат. Одиссей, Кирканын берген кеңешинин натый-
жасында адам боюнча калат. Мындан көрүнүп турган-
дай: азыркы дүйнө илимсиз жашай албагандай, байыр-
кы дүйнө сыйкырсыз, магиясыз жашай алган эмес. 
Илимдин натыйжасы технология болсо, магиянын на-
тыйжасы ар түрдүү ырым-жырымдардын жардамы ме-
нен адамдык Духту өнүктүрүүсү болгон. Илим эле-
ментардык бүртүкчөлөрдүн (“ааламдын курулуш кум-
дарынын”) сырын ачуу аркылуу ааламды башкара тур-
ган технологияларды жасоого жетишип жатса, магия-
да (метафизикада) жаратылыштын сыры Сөз менен ар 

түрдүү ритуалдар аркылуу сыртка чыгарылып, адам-
дарга ишеним берүү аркылуу жогоруда И.Касавин 
белгилегендей турмуш кыйынчылыктарын жеңүүгө 
жардам берген. Адам акылынан сырткары турган бир 
сыйкырдуу күч бар экендигине ишендирип, адамдар-
ды жашоодон үмүт үзүүсүнөн сактап турган. Жана 
азыр ушуга кайра кайтуу аракеттери жасалып жаткан-
дыгы, түрдүү максаттарга багытталып уюштурулган 
билим берүү курстарында сабак берген тренерлердин 
аффирмацияга (каалоо-тилектерди көп жолу кайталоо 
аркылуу, өзүн-өзү ошого ишендирүү) көп көңүл буруп 
жатышканынан көрүнөт. Азыркы учурда адамдардын 
массалык түрдө депрессияга дуушарланып жатышы, 
өзүн-өзү же, бирөөлөрдү себепсиз эле өлтүрүп салуу-
лардын көбөйүп жатышы руханый-нравалык, этика-
лык-моралдык принциптерди ишке салуу маселесинде 
принципиалдуу кемчиликтердин кетирилип жаткан-
дыгын ырастайт. Мындай “алааматтын” башталган 
жеринде “Закат Европы” деген көлөмдүү эмгектин жа-
ралышы бекеринен болбогон. Азыркы мезгил: адам-
дарда дух өнүктүрүлбөсө, жалаң техника менен техно-
логиялык жетишкендиктердин натыйжасын пайдала-
нуу менен эле жашап кете албай тургандыгын айкын-
доодо. Чыгыш дүйнөсүнүн утуктуу жагы (айрыкча 
япондордо), эч качан, улуттун духовный жактан өнү-
гүүсүн камсыздоочу жана кармап туруучу улуттук 
баалуулуктарынан баш тартпагандыгында. Ал эми 
Европа менен арабияда бир кудайга ишенүүчүлүк 
идеясы Иисус Христос менен Мухаммеддин үлгүсүн-
дө аябай өнүккөндүгүнө карабай руханый ачкачылык 
апааты дал ушул Европадан башталып отургандыгы, 
ислам дининин принциптери тос-тополоң түшүп, чы-
ны кайда, жалганы кайда билинбей аралашып жатып 
калганы адамзаттын жүрөгүн үшүтүп, адамдагы Адам-
ды сактап калуу маселеси дагы адамзаттын алдына 
кырынан коюлуп калгандыгынан улам руханый жаат-
та изденген адамдарды: адамзат үчүн жаңы жолдорду, 
анын жан-дүйнөсүн бүлүнтпөй, бүтүн бойдон сактап 
калуунун жаңы мүмкүнчүлүктөрүн издөөгө түрткөн-
дүгү кыргыз адабиятында “Архат” сыяктуу метафизи-
калык мазмундагы чыгарманын жаралышына себеп 
болуп олтурат. Жазуучунун, “менин жазгандарым жа-
лаң мистика, курулай фантазия эмес, Адамды сактап 
калуунун мен сунуш кылган бир жолу” [4] деген ком-
ментарийинин терең мааниси анын ушул айтканда-
рында жатат. Жазуучу, чыгармасында ачык түрдө: 
адамзаттын духовный дүйнөсү суу иче турган булак, 
чыгыштын Тибеттеги окуу храмдарынын кампаларын-
да катылып жаткандыгын, ага жетүү үчүн кандай жол-
дорду басуу керектигин Адилеттин мисалында көрсө-
түп бергендиги адамзат үчүн чоң сабак болууга тий-
иш. Ошондуктан, окумуштуу И.Лайлиева “Архат” 
аркылуу жазуучу коомчулукка чакырык таштады” [5] 
деп, абдан туура белгилеген. “Архат” романынын эң 
негизги коомдук функциясы мына ушунда.  Жазуучу, 

христиан дүйнөсү менен мусулман дүйнөсү дал-далы-
нан кетип, адамды сактоочу функциясын аткара албай 
калуу коркунучунун босогосуна келип жеткен кезде, 
дүйнөлүк адабияттын Герман Гессе, Ж.Керуак сыяк-
туу дөө-шааларынан кийин, алардан кем эмес көркөм-
дүк күч жана даанышмандык концепциясы менен эч 
кандай кудайдын жардамысыз эле адам өзүнүн ички 
мүмкүнчүлүктөрү менен өлбөстүккө жетишүү, же 
узак-узак жашоонун мүмкүндүгүн пайдаланууда реал-
дуу мүмкүнчүлүктөрдү жараткан буддисттик прин-
ципти адамды сактоочу күч, жаңы мүмкүнчүлүк ката-
ры сунуштап чыкты. Мындай көз караштагы европа-
лык жазуучуларга: “экзистенциалисттер” деген жал-
пылама аталыш берилип, алгач анча маани берилбей 
келсе (“субъективисттер” делип), кийинки кезде, эк-
зистенциалисттердин лагерлеринде (диний жана 
атеисттик) өнүктүрүлгөн көз караштардын кең келече-
ги бар экендиги ачыкка чыга баштады. Буга чейин 
Европа менен аравияда Иисус Христос менен Мухам-
меддин кудайлык кудурет-касиеттерин пропаганда-
лашса, Чыгышта Тибет менен Индиядан чыккан архат-
олуялардын метафизикалык мүмкүнчүлүктөрү, кудай-
дын чыныгы элчилери катары таанылган Христос ме-
нен Мухаммеддикинен калышпагандыгын далилдөө-
чү, логикага сыйбаган  сверхреалдуу укмуштарын каа-
лашынча мисалга тартып, эчендеген далилдүү күбөлөр 
менен коштоп, күмөндөнүүгө эч кимге жол бербей ке-
лишкендиги белгилүү. Орто жолдогу (евроазиялык 
мейкиндикте) орустардын розенкрейцердик коомунун 
өкүлдөрүнүн, же, жекече эле жашап өткөн супер адам-
дарынын көрсөткөн кереметтери да чыгыш менен ба-
тыштыкынан калышпайт. Ошондой эле: көчмөн эл-
дердин, анын ичинде кыргыздардын да метафизика-
лык чындыгы бар: ал, табият мыйзамдарына баш ийбе-
ген, табышмактуу жолдор менен ишке ашкандай 

көрүнгөн кубулуштардын жеке адамдын, улуттун жа-
шоосунан кеңири орун алып келгендигинен көрүнөт. 
Албетте, мындай кубулуштар кыргыз адабиятында: 
эпикалык чыгармаларда да, реалисттик метод аркылуу 
ишке ашырылган профессионалдык адабиятта да ке-
ңири кездешет. Мунун себеби: кыргыз профессионал 
адабияты дүйнөгө пантеисттик көз караштагы фоль-
клордук күчтүү кыртыштан өсүп чыгып, орус адабия-
ты аркылуу дүйнөлүк адабиятка батыл жана салыш-
тырмалуу түрдө бачым интеграциялашты. Көп узабай 
Ч.Айтматов сыяктуу феномендин пайда болушу менен 
улуттук адабият, жеке эле дүйнөлүк адабий тенден-
цияларды өздөштүрүү менен алек болбостон, өзүнүн 
түпкү тектик менталына да тереңдеп кирүүгө аракет 
жүргүзө башташканы,  метафизика, экзистенция сыяк-
туу адамдын сезимдик олуттуу феноменологиялары 
аракет кылган аң-сезим чөйрөсүн аңдаштыруу аракети 
артка кайткыс жолго түшүп, системага айланып барат-
кандыгы болууда. Албетте, ириде Ч.Айтматовдун кий-
инки чыгармаларында (анын башталмалары аңгемеле-
ринен тартып эле көрүнө баштаса, У.Абдукаимовдун 
“Майдан” романында принципиалдуу түрдө көрүн-
гөн), Ө.Даникеевдин, К.Акматовдун, М.Байжиевдин, 
К.Жусубалиевдин, С.Раевдин, А.Койчуевдин прозала-
рында ачык көрүнгөн мындай чыгармачыл касиеттер, 
албетте, дал өзүнүн аспекттеринен изилдөөчүлүк ара-
кеттерди күтүп жатышкандыгы чындык.  

